
Versus 
 

Sarah mart il-mejjet Perit Carmelo Falzon, Simone 
Falzon f’isimha proprju u bħala mandatarja ta’ l-

assenti ħuha John Falzon, Angela mart il-Perit Arkitett 
Raymond Demicoli, werrieta tal-mejjet Perit Carmelo 

Falzon 
 
 

F’din il-kawża l-attur qiegħed jitlob illi din il-qorti tħassar 
sentenza mogħtija minnha fl-14 t’Ottubru 2004, u tordna 
illi l-kawża tinstema’ mill-ġdid, għar-raġunijiet imsemmija 
fil-para. (f), (g) u (l) ta’ l-art. 811 tal-Kodiċi ta’ 
Organizzazzjoni u Proċedura Ċivili. 
Iċ-ċitazzjoni li biha nfetħet din il-kawża tgħid illi, 
b’ċitazzjoni numru 823/1987, il-konvenuti tallum (li kienu l-
atturi f’dik il-kawża wara li saret it-trasfużjoni ta’ l-atti 
f’isimhom wara l-mewt tal-Perit Carmelo Falzon) kienu 

talbu illi l-qorti tgħid illi l-attur tallum (wieħed miż-żewġ 
konvenuti f’dik il-kawża) kellu jħallas kumpens lill-Perit 
Carmelo Falzon skond ftehim f’kuntratt tas-7 ta’ 
Settembru 1979 fl-atti tan-Nutar Francis Micallef.   
B’sentenza ta’ l-14 t’Ottubru 2004 din il-qorti kienet 
laqgħet it-talbiet tal-konvenuti tallum (atturi f’dik il-kawża) 
safejn magħmula kontra l-attur tallum (konvenut f’dik il-
kawża) biss u ikkundannatu jħallas lill-konvenuti tallum 
bħala suċċessuri tal-Perit Carmelo Falzon is-somma ta’ 
ħmistax-il elf, seba’ mija u sittin lira (Lm15,760), bl-imgħax 
mis-6 ta’ Marzu 1986, u l-ispejjeż tal-kawża. 
Dak il-kumpens kien likwidat fuq il-valur ta’ bini li dak iż-
żmien kien jiswa tliet mija u erbgħa u disgħin elf lira 
(Lm394,000).  Il-kuntratt tas-7 ta’ Settembru 1979 fl-atti 
tan-Nutar Francis Micallef, li minnu tnisslet l-obbligazzjoni 
tal-ħlas li dwarha ngħatat is-sentenza fuq imsemmija, kien 
dwar parti biss mill-art li fuqha sar il-bini, għax l-istess bini 
kien sar ukoll fuq art jew artijiet oħra.  Ġara iżda illi l-
kumpens fuq imsemmi ta’ ħmistax-il elf, seba’ mija u sittin 
lira (Lm15,760), flok inħadem proporzjonalment fuq il-bini 
li tela’ fuq l-art milquta bil-kuntratt tas-7 ta’ Settembru 
1979 fl-atti tan-Nutar Francis Micallef – kif kellu jkun – 
inħadem fuq il-bini kollu, ukoll dak li tela’ fuq art jew artijiet 
oħra. 
Dan, igħid l-attur, għandu jwassal għat-tħassir tas-
sentenza u s-smigħ mill-ġdid tal-kawża.  Kompla jfisser illi 
jrid jattakka tliet kapi tas-sentenza ta’ l-14 t’Ottubru 2004:  
(i) dak fejn il-qorti illikwidat kumpens ta’ ħmistax-il elf, 
seba’ mija u sittin lira (Lm15,760), ekwivalenti għal erbgħa 
fil-mija (4%) tal-valur tal-proġett kollu li kien jiswa tliet mija 
u erbgħa u disgħin elf lira (Lm394,000);  (ii) dak fejn il-
qorti ikkundannatu jħallas il-kumpens hekk likwidat;  u (iii) 
dak fejn il-qorti ikkundannatu jħallas imgħax legali mis-6 
ta’ Marzu 1986 sa meta jsir il-ħlas. 
Kompla jgħid ukoll illi hu sar jaf bis-sentenza, u bil-fatti li 
minħabba fihom qiegħed jitlob is-smigħ mill-ġdid tal-
kawża, ftit qabel ma fetaħ il-kawża tallum, meta waslitlu 
ittra mingħand l-avukat tal-konvenuti u meta kien ġà 
għalaq iż-żmien ta’ l-appell. 
L-attur għalhekk qiegħed jitlob illi din il-qorti: 
1. tgħid illi l-attur ma għandux iħallas lill-konvenuti 
kumpens ta’ ħmistax-il elf, seba’ mija u sittin lira 

(Lm15,760) bl-imgħax legali mis-6 ta’ Marzu 1986 sa meta 
jsir il-ħlas, kif deċiż minn din il-qorti fl-14 t’Ottubru 2004, u 
għalhekk għandha ssir ritrattazzjoni tal-kawża taħt il-para. 
(f), (g) u (l) ta’ l-art. 811 tal-Kodiċi ta’ Organizzazzjoni u 
Proċedura Ċivili;  u 
2. tordna li tinstema’ mill-ġdid il-kawża mibdija 
b’ċitazzjoni numru 823/1987 fl-ismijiet Perit Carmelo 
Falzon et versus Maurice Decesare nomine et, 
maqtugħa minn din il-qorti b’sentenza ta’ l-14 t’Ottubru 
2004. 
Qiegħed jitlob ukoll l-ispejjeż. 
Il-konvenuti ressqu dawn l-eċċezzjonijiet: 
1. it-talbiet ta’ l-attur ma jistgħux jintlaqgħu għax naqas li 
juri illi l-fatti li minħabba fihom qiegħed jitlob is-smigħ mill-
ġdid tal-kawża sar jaf bihom wara li għalaq iż-żmien ta’ l-
appell, kif irid l-art. 812 tal-Kodiċi ta’ Organizzazzjoni u 
Proċedura Ċivili; 
2. l-ewwel talba wkoll ma tistax tintlaqa’ għax id-
dikjarazzjoni mitluba f’dik it-talba ġà ngħatat deċiżjoni 
finali dwarha fis-sentenza ta’ l-14 t’Ottubru 2004;  f’kull 
każ, id-dikjarazzjoni mitluba fl-ewwel talba ma twassalx 
għal dikjarazzjoni li hemm raġuni għar-ritrattazzjoni tal-
kawża taħt il-para. (f), (g) u (l) ta’ l-art. 811 tal-Kodiċi ta’ 
Organizzazzjoni u Proċedura Ċivili;  u 
3. ma hemmx l-elementi kontemplati fl-art. 811 (f), (g) u 
(l) tal-Kodiċi ta’ Organizzazzjoni u Proċedura Ċivili. 
Mill-atti tal-proċess tal-kawża numru 823/1987 jidher illi l-
attur – konvenut f’dik il-kawża – kien notifikat bl-atti u bl-
avviż tas-smigħ, u għalkemm, b’għażla tiegħu, ma 
ressaqx eċċezzjonijiet u baqa’ kontumaċi, ma jistax issa 
jgħid illi ma kienx jaf bil-kawża u bis-sentenza mogħtija 
wara li nstemgħet.  Kien jaf, għax kien notifikat bl-avviż 
tas-smigħ, meta kellha sseħħ l-ewwel dehra u, ladarba l-
verbali ta’ dik is-seduta u tas-seduti li saru wara huma 
pubbliċi, seta’, li kieku wera interess, ikun jaf ukoll meta 
ngħatat is-sentenza.  Imputet sibi jekk ma ħax interess. 
Tassew illi fin-nota ta’ osservazzjonijiet tiegħu l-attur igħid 
illi “għalkemm huwa veru illi r-referta tindika illi l-attur ġie 
notifikat, dan ma jfissirx illil-atti tal-kawża ġew f’idejn l-attur 
jew li hu kien b’xi mod a konoxxenza tal-proċeduri”;  dan, 
iżda, ma huwiex korrett għax ir-referta pożittiva toħloq 
preżunzjoni illi saret notifika rite et recte, u l-attur mhux 

biss ma weriex il-kuntrarju biex iwaqqa’ dik il-preżunzjoni 
iżda wkoll lanqas ma huwa qiegħed jitlob it-tħassir tas-
sentenza, taħt l-art. 811(b), għax ma kienx notifikat bl-atti 
tal-kawża. 
Għalhekk l-argument illi kien biss meta waslitlu ittra 
mingħand l-avukat tal-parti l-oħra li sar jaf bis-sentenza 
huwa argument ħażin.  Għal dak kollu li tgħid u trid il-liġi, l-
attur għandu jitqies li sar jaf is-sentenza dakinhar li 
ngħatat. 
Dwar meta jista’ jintalab it-tħassir tas-sentenza u s-smigħ 
mill-ġdid ta’ kawża maqtugħa minn qorti ta’ l-ewwel grad, 
l-art. 812 tal-Kodiċi ta’ Organizzazzjoni u Proċedura Ċivili 
jgħid hekk: 
  812.  Ir-ritrattazzjoni ta’ kawża deċiża b’sentenza 
mogħtija minn qorti ta’ l-ewwel grad, u li għaddiet 
f’ġudikat, tista’ tingħata wkoll, fuq talba tal-partijiet li 
jkollhom interess, f’kull wieħed mill-każijiet imsemmijin fl-
aħħar artikolu qabel dan, basta li l-parti tkun ġiet taf bil-
fatti illi minħabba fihom titlob ir-ritrattazzjoni, wara li jkun 
għalaq iż-żmien ta’ l-appell. 
Fil-każ tallum ir-ritrattazzjoni qiegħda tintalab għax l-attur 
qiegħed igħid illi s-sentenza ngħatat fuq ħaġa mhix 
imdaħħla fit-talba (para f), illi bis-sentenza ngħata iżjed 
minn dak li ntalab (para. g), u illi s-sentenza kienet l-effett 
ta’ żball li jidher mill-atti jew mid-dokumenti tal-kawża.  
Dawn huma kollha fatti illi tista’ tkun taf bihom mill-atti 
stess tal-kawża:  jekk is-sentenza iddeċidietx ultra petita 
jew extra petita tista’ tarah billi tqabbel id-deċiżjoni mat-
talbiet, u żball “li jidher mill-atti jew mid-dokumenti” tista’ 
ssir taf bih billi tara u tifli dawk l-atti u dokumenti.  Dan 
kollu seta’ jsir hekk kif ingħatat is-sentenza, u l-attur seta’, 
li kieku mexa b’għaqal, jappella mis-sentenza fiż-żmien li 
tagħti l-liġi.  Imputet sibi jekk ma mexiex b’dak l-għaqal. 
Billi għalhekk l-attur ma kienx appella mis-sentenza u ma 
huwiex minnu illi kien wara li għalaq iż-żmien ta’ l-appell li 
hu sar jaf, jew seta’ jsir jaf, bil-fatti illi minħabba fihom 
qiegħed jitlob ir-ritrattazzjoni, l-ewwel eċċezzjoni tal-
konvenuti għandha tintlaqa’. 
Għal dawn ir-raġunijiet il-qorti taqta’ l-kawża billi tilqa’ l-
ewwel eċċezzjoni tal-konvenuti u tiċħad it-talbiet ta’ l-attur.  
L-ispejjeż ġudizzjarji għandu jħallashom l-attur. 

< Sentenza Finali > 

 
---------------------------------TMIEM--------------------------------- 


